
Me afrimin e fillimit të vitit të ri shkollor, mendoj për atë se si zhvillimet e tanishme në botë 

ndikojnë mbi fushën e arsimit. Epoka e globalizimit, e lidhur ngushtë me zgjerimin e shpejtë të 

teknologjive informative na ka detyruar të ndryshojmë mënyrat se si i qasemi çdo aspekti të jetës 

sonë. Ndërsa kriza momentale financiare demonstron vetëm se sa të ndërlidhura janë këto 

aspekte. Është e qartë se kudo në botë urgjentisht nevojiten sisteme dinamike arsimore me qëllim 

të përballimit të sfidave të shekullit 21.  

 

Sistemet themelore arsimore të cilat fokusohen në aftësitë akademike siç janë shkrim-leximi dhe 

matematika nuk janë të mjaftueshme. Në këto kohëra, arsimi cilësor duhet t’i përgatisë shoqëritë 

për t’i plotësuar kërkesat dhe realitetin që ndryshojnë shumë shpejt në tregjet e punës. Shkollat 

duhet të pajisin rininë me dituritë dhe aftësitë të cilat do të ndihmojnë në stimulimin e rritjes 

ekonomike. Metodat mësimdhënëse duhet të stimulojnë zhvillimin e të menduarit kritik dhe 

aftësive për zgjidhje të problemeve. Veç kësaj, shkollat janë vitale për socializimin dhe 

zhvillimin e ndjenjës së bashkësisë dhe lidhjes me kombin tonë dhe me botën.  

 

Sidoqoftë, përderisa sistemet arsimore sigurisht se duhet të fokusohen parimisht tek fëmijët, 

horizonti i tyre duhet të zgjerohet në mënyrë që ato të ngelin të përshtatshme edhe në kohët 

moderne. Vendet gjithandej botës duhet të fokusohen në mësim gjatë gjithë jetës për të arritur 

kërkesat e tregut të ndryshueshëm të punës. Përgjegjësia për të mësuar i takon secilit, jo vetëm 

fëmijëve dhe rinisë, por gjithashtu edhe prindërve, vetë arsimtarëve, afaristëve dhe të gjithë 

pjesëtarëve të shoqërisë.  

 

Sistemi ekzistues arsimor i Maqedonisë daton prej para periudhës së Jugosllavisë dhe nevojiten 

ndryshime të konsiderueshme për të plotësuar kërkesat moderne. Siç kam vërejtur, ndryshimet e 

tilla nevojiten pothuajse kudo në botë, por kjo është veçanërisht e vërtetë për Maqedoninë, pasi 

që ky vend ballafaqohet me vështirësitë që gjinden në një ekonomi në tranzicion. Ekziston 

nevojë urgjente për të diskutuar çështjet e arsimit cilësor si dhe kohezionit social dhe qasjes së 

vazhdueshme dhe pjesëmarrjes për të gjithë.  

 

Shtetet e Bashkuara të Amerikës kanë punuar me popullin e Maqedonisë në përmirësimin e 

arsimit për mbi 15 vite. Jemi partnerë me Qeverinë e Maqedonisë përmes USAID-it në 

renovimin e 120 shkollave për të krijuar mjedise mësimore cilësore që kursejnë energjinë. Ne 

trajnojmë mijëra mësues nga niveli parashkollor e deri tek ai universitar në metodologjitë e reja 

të fokusuara tek nxënësit dhe përdorimin e kompjuterëve në klasë. Ne ndihmojmë në zhvillimin 

e fuqisë punuese për të ndihmuar punëdhënësit të gjejnë talentin që u nevojitet. Ne ndihmuam në 

krijimin e Universitetit të Evropës Juglindore si dhe qindra qendrave të karrierës nëpër shkolla 

dhe kemi ndihmuar në themelimin e firmave virtuale dhe reale në shkollat profesionale. Ne 

mbështesim pesë Qendra për arsim të romëve të cilat u ndihmojnë nxënësve parashkollor në 

përgatitje për shkollim të rregullt, mbajnë trajnim pas orarit të shkollës për nxënësit e shkollës 

fillore dhe ofrojnë bursa dhe mentorim për nxënësit e shkollave të mesme dhe të arsimit të lartë. 

Përmes Fulbright dhe programeve të ngjashme, zyra jonë për Çështje Publike ofron bursa për 

studentë dhe profesorë nga Maqedonia për të vizituar dhe studiuar në Shtetet e Bashkuara 



njëkohësisht këtë e bën edhe për studentët  dhe profesorët amerikan që vizitojnë vendin. Që nga 

ky vit Qeveria e Maqedonisë do të dedikoj 100. 000 dollarë në vit për të zgjeruar këtë program. 

Ky partneritet shembullor na mundëson zgjerimin e programit kryesor për shkëmbim në 

Maqedoni. Ne gjithashtu do të zgjerojmë partneritetin midis Shteteve të Bashkuara dhe 

Maqedonisë duke i diskutuar aspektet akademike dhe kulturore të shoqërive tona përmes 

Këndeve Amerikane të suksesshme në Shkup, Manastir dhe Tetovë. Duke punuar së bashku 

mund të zgjidhim problemet me të cilat ballafaqohemi të gjithë ne. 

 

Përderisa këto përpjekje veç më po bëjnë ndikim në këtë vend, ende mbetet shumë për tu bërë. 

Sfidat me të cilat ballafaqohet Maqedonia kërkojnë një qasje afatgjate. Ekziston një qasje 

relativisht e mirë ndaj arsimit, por duhet të vihet theks më i madh qasjes ndaj grupeve me më pak 

fat të cilët ballafaqohen me barrierat në mësim. Rritja e ndarjes në shkolla është një brengë e 

madhe për të ardhmen e Maqedonisë, me ndërrime të ndara shkollore,  dhe me aktivitete të ndara 

sportive dhe jashtë orarit mësimor për fëmijët me prejardhje të ndryshme etnike. Në vend të 

kësaj, nxënësit në Maqedoni duhet të shfrytëzojnë jetesën e tyre në një shoqëri shumë etnike 

duke u takuar, studiuar dhe shoqëruar me pjesëtarë të grupeve të tjera etnike, duke rrëzuar 

barrierat dhe duke ndërtuar një shoqëri më stabile. Unë përshëndes Qeverinë e Maqedonisë që ka 

pranuar themelimin e një Grupi punues ndërministror për të dhënë rekomandime se si të 

përmirësohet integrimi në shkolla. 

 

Në fushën e arsimit sot ekziston nevoja për tu fokusuar në cilësi afatgjate dhe kohezion etnik në 

vend të zgjidhjeve të shpejta. Pasi që arsimi është përgjegjësia e secilit, njerëzit kudo në shoqëri 

duhet të përkushtohen personalisht në arsim gjatë gjithë jetës dhe, gjatë kësaj, të kërkojnë 

zgjidhje për sfidat ekzistuese dhe të reja. Shtetet e Bashkuara do të vazhdojnë të punojnë së 

bashku  me qytetarët e Maqedonisë për ti adresuar këto çështje, me qëllim që të ndihmoj në 

zhvillimin e një qasjeje gjithëpërfshirëse në edukimin i cili përfshin të gjithë qytetarët në këtë 

kërkim për të ndërtuar një komb më të fortë me një të ardhme më të mirë për të gjithë.  

 


